
[image: Image]


© Det Norske Samlaget 2020

www.samlaget.no

Omslagsillustrasjon: John S. Jamtli

Omslagsdesign: Torill Stranger

Epub-produksjon: Epub.dk

ISBN 978-82-340-0203-8

Utgitt i samarbeid med

Leser søker bok


Om denne boka

Jenta som lokkar i skogen.

I den nye klassen til Leo sit ei jente for seg sjølv heilt bakarst. Det er noko med dei grøne augo hennar som gjer at han heile tida lengtar etter henne. Kven er ho? Kvifor går ho kledd så annleis, og kvifor luktar ho myr og skog?

Snart viser det seg at jenta også er interessert i Leo. Men før han kan få henne, må han gjere noko grufullt, noko som vil endre han for alltid.

Bergtatt er ei ny bok i Grøss og gru-serien, eit samarbeid med Leser søker bok.


Selma Lønning Aarø

Bergtatt

25 par med nyfikne augo stira på han.

Leo hadde på seg eit par jeans som snart fekk hol

på knea. Hettegenseren var heller ikkje ny.

Kleda som mora hadde kjøpt inn til skulestart,

låg heime. Han var ikkje nokon skjortetype.

Læraren tok Leo i handa og presenterte seg

som Karsten. Han var ein ganske ung fyr.

Leo fekk knapt med seg namnet.

Han hadde nok med å kartlegga klassen.

Leo hadde trudd ungdommane kledde seg annleis

på bondelandet. Men det gjorde dei eigentleg ikkje.

Då streifa blikket hans eit par grøne augo

bak i klassen. Augo til den langhåra jenta såg ikkje

akkurat på han. Dei såg meir gjennom han.

Han kjende korleis blodet steig til hovudet.

– Kan du fortelja litt om deg sjølv, Leo?

spurde læraren vennleg.

Leo stotra. Dei grøne augo fylte heile han.

Som om han såg rett inn i skogen bak huset til

besta. Som om det var tre og vind og mose

i blikket hennar.

– Eg er frå Oslo, fekk han sagt til slutt.

Vi flytta hit då mor mi fekk jobb på sjukehuset.

Ho er radiolog.

Ein av gutane plystra, liksom-imponert.

Leo heldt fram:

– Vi har flytta inn i huset til bestemor mi.

Ho døydde i vår.

Han sa ikkje noko om korleis alt var då ho levde.

Om lukta av vaflar på kjøkenet.

At det alltid var småkaker i skåpet.

Han sa ikkje at huset no berre lukta rart.

At det var mus i kjellaren.

At fleire møblar hadde kvite laken over seg.

Som om dei òg var døde.

Han sa ikkje at han ikkje ville bu der.

At han ville heim til bakgarden i Oslo,

heim til den gamle skulen.

Helst ville han byrja i tiande klasse med Lukas og

Robin. Og Thea. Heilt definitivt Thea.

Han kunne ikkje fortelja klassen at å kyssa Thea

var som å hoppa frå 10-meteren i Frognerbadet.

Det same suget i magen.

Nei, det kunne han ikkje fortelja dei som sat der.

– Kva driv du med på fritida, då?

Det var tydeleg at læraren ville hjelpa.

– Litt av kvart, svarte Leo og høyrde kor tåpeleg

det let. Kva dreiv han med?

Fotballen slutta han med for fleire år sidan.

Ei stund gjekk han på symjing,

men no hang han mest med venner.

Eller sat framfor datamaskinen.

Nokre gonger teikna han òg,

men han ville ikkje snakka om det.

Dei grøne augo bak i klasserommet møtte han

på nytt. Dei greip tak i han og snurra han rundt.

Det var eit dyreblikk.

Eit rovdyrblikk, tenkte han.

– Vi håpar du får det fint her, Leo.

Klassen skal ta godt imot deg!

Set deg ved den tomme pulten der bak.

Læraren peikte på ein pult framfor dei grøne augo.

Leo gjekk med vaklande steg mot plassen.

Han kjende seg kvalm,

som om han hadde fått i seg noko han ikkje tolte.

Då han endeleg dumpa ned på plassen,

var han letta, nesten utmatta.

Framleis kjende han blikket til jenta frå pulten bak.

Han kjende korleis det kraup over ryggen hans.

